
«ՀԱՆՐԱՅԻՆ ԻՇԽԱՆՈՒԹՅԱՆ ՄԱՐՄԻՆՆԵՐԻ ԿՈՂՄԻՑ ԹՎԱՅԻՆ ՓՈԽԱԿԵՐՊՄԱՆ ԾՐԱԳՐԵՐԻ ԻՐԱԿԱՆԱՑՄԱՆ ԵՎ ԱՅԴ ԾՐԱԳՐԵՐԻ ՖԻՆԱՆՍԱՎՈՐՄԱՆ ԳՈՐԾԸՆԹԱՑԻ ՀԱՄԱԿԱՐԳՄԱՆ ԿԱՐԳԸ ՀԱՍՏԱՏԵԼՈՒ
ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ընթացիկ իրավիճակը և նախագծի ընդունման անհրաժեշտությունը	
Սույն իրավական ակտի ընդունման անհրաժեշտությունը բխում է «Կիբեռանվտանգության մասին», «Հանրային տեղեկությունների մասին», «Տեղեկատվական համակարգերի կարգավորման մարմնի մասին», «Անձնական տվյալների պաշտպանության մասին» օրենքում փոփոխություններ և լրացումներ կատարելու մասին», «Պետական գաղտնիքի մասին» օրենքում փոփոխություն կատարելու մասին», «Տեղեկատվության ազատության մասին» օրենքում փոփոխություններ կատարելու մասին», «Կառավարության կառուցվածքի և գործունեության մասին» օրենքում լրացում կատարելու մասին», «Ազգային անվտանգության մարմինների մասին» օրենքում փոփոխություններ և լրացումներ կատարելու մասին» օրենքների կիրարկումն ապահովող միջոցառումների ցանկը հաստատելու մասին» ՀՀ վարչապետի 2026 թվականի 117-Ա որոշման հաստատված ցանկի 10-րդ կետի պահանջներից, որի իրավական հիմքը սահմանվում է «Հանրային տեղեկությունների մասին» Հայաստանի Հանրապետության օրենքի 4-րդ հոդվածի 2-րդ մասով: 
	2024 թվականից ՀՀ պետական բյուջեով պետական մարմինների կողմից իրականացվող թվային փոխակերպման միջոցառումների ֆինանսավորման նպատակով ներդրվել է նոր բյուջետային ծրագիր՝ 1235 «Թվային փոխակերպման գործընթացի իրականացում», որի հիմնական բաղադրիչը՝ միջոցառումը, «Միասնական թվային միջավայրի ձևավորումն» է: Նշված միջոցառումը նպատակ ունի ֆինանսավորել պետական մարմինների կողմից օգտագործվող ոչ ֆինանսական ակտիվների հետ գործառնությունները, ըստ տարվա ընթացքում տարբեր մարմիններից ստացվող հայտերի: 
Նկատի ունենալով, որ նշված հարաբերությունների մասով հստակ ընթացակարգեր առկա չեն, ներկայումս անհրաժեշտություն է առաջացել ներդնել մեխանիզմ, նպատակ ունենալով կարգավորել հանրային հատվածի մարմինների կողմից Հայաստանի Հանրապետության պետական տարեկան բյուջեներով նախատեսված իրականացվող թվայնացման ծրագրերի ներկայացման և հաստատման հետ կապված հարաբերությունները։
Կարգի նպատակն է՝ թվային բարեփոխումների արդյունավետ և համակարգված կառավարումը և նպատակային ֆինանսավորումը՝ ապահովելով տվյալահենք, օգտագործողակենտրոն և թվային ծառայությունների հասանելիություն՝ միջազգային առաջադեմ չափանիշներին համարժեք թվային նույնականացման ու հավաստագրման լուծումների կիրառման,  տեղեկատվական համակարգերի կիբերանվտանգության հիման վրա։

2. Կարգավորման բնույթը և ակնկալվող արդյունքը
Հանրային իշխանության մարմինների կողմից թվային փոխակերպման ծրագրերի իրականացման և դրանց ֆինանսավորման գործընթացի կարգը հնարավորություն կտա հստակեցնել ծրագրերի ներկայացման, գնահատման, հավանության և ֆինանսավորման ընթացակարգերը, ապահովելով ծրագրերի համակարգված պլանավորում և նպատակային ֆինանսավորում:
Կարգը նախատեսում է՝
· Հանրային հատվածի մարմինների կողմից ներկայացվող թվային փոխակերպման ծրագրերի համահունչ և միատեսակ գնահատման մեթոդաբանություն,
· Ծրագրերի առաջնահերթությունների և ռեսուրսների նպատակային հատկացում՝ հաշվի առնելով բյուջետային հնարավորությունները,
· Ծրագրերի առաքելության, ռիսկերի և ցուցանիշների մշտական մոնիթորինգ և հաշվետվություն,
· Առկա տեղեկատվական ու տեխնոլոգիական ենթակառուցվածքների օգտագործման արդյունավետությունը, ծրագրերի համակցված և օգտագործողակենտրոն դիզայնի ապահովումը:
Ակնկալվող արդյունքը՝ թվային բարեփոխումների արդյունավետ կառավարում, ֆինանսական միջոցների նպատակային և թափանցիկ օգտագործում, բարձրակարգ և անվտանգ թվային ծառայությունների մատուցում քաղաքացիներին, ինչպես նաև պետական կառավարման գործընթացների ավտոմատացում և տվյալահենք հիմնված որոշումների կայացում՝ համապատասխան միջազգային առաջադեմ չափանիշներին:

3. Նախագծի մշակման գործընթացում ներգրավված ինստիտուտները և անձինք. 
	Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:

4. Պետական բյուջեի եկամուտներում և ծախսերում սպասվելիք փոփոխությունների մասին. 
	Սույն իրավական ակտի ընդունմամբ ՀՀ 2026 թվականի պետական բյուջեում լրացուցիչ ծախս չի նախատեսվում:

5. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նշված իրավական ակտի ընդունմամբ այլ իրավական ակտերում փոփոխություններ չեն նախատեսվում։

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ․
Ներկայացված նախագիծը բխում է ՀՀ Կառավարության 2021 թվականի օգոստոսի 18-ի N1363-Ա որոշմամբ հաստատված ՀՀ Կառավարության 2021-2026թթ. ծրագրի «2․3 բարձր տեխնոլոգիաներ» մասի թվայնացում պարբերության դրույթներից, մասնավորապես․
 Թվային արդիական միջավայրի ստեղծումը ռազմավարական նշանակություն ունի Հայաստանի համար, քանի որ այն համարվում է կառավարման, արտադրության, առաջխաղացման արդյունավետ գործիք։  





